
Kayiba anun wule 

 

Kaye do le tota ɲɔ, 

a be fɔgɛ labɔɔren, a dɔrɔn. 

a nun a la denbayanu le be ɲɔ 

anun wule, min be anu kantala fɔgɛ tɔ. 

Ale ni kɛnɛ bɔɔla a ni taga balue ɲini anu ye, a ni na. 

Lun do, a ni na fondo fɛ, 

lun do, a te na fenfen fɛ. 

Kɔnɔ, wule be ɲɔ, wolo be anu makantaren. 

A la muse nun a la deŋɛnu be ɲɔ,  

a la den mɛsɛŋɛnu bɛ be ɲɔ. 

Kɔnɔ, a tini na,  

den mɛsɛŋɛnu ni bori, anu ni taga a labɛn, 

anu nun wule, anu ni ɲagalin a la, 

hali fenfen bele a bolo. 

Ka fondo tugun be a bolo,  

anu ni ɲagalin a la, anu ni a labɛn. 

I si a taran, hali fondo bele a bolo, 

wondelen ɲagalinna a la, anu ni a labɛn,  

anu ni a ladon boŋɛ tɔ. 

A la muse be sigiren, wo haju yo bele a la ko tɔ. 

A la den kamareŋɛnu tugun be sigiren, 

wonu tugun haju bele a la ko tɔ. 

 

Kaye nata na wolo fɛlɛ. 

Kɔnɔ ningenu anun baanu be a bolo,  

saakanu tugun be a bolo. 

A nata naa wolo fɛlɛ, a sigita. 

Ah, a ka a fɛlɛ, a la ko di wule ye, 

han donden ma min na. 

Deŋɛnu, a la ko di wonu tugun ye. 

Ka a fagata lun min na, 

a kɛɛ, a la deŋɛnu le tan mu a la, 

wule tɛn bele a tɔ. 

A ka a hanige jigan, a ko:  

«N ni wule tɛn kɛɛ bɔɔ a la 

yannun n be fagala. 

Ka n ka min bɔɔ n kende la, 

wo bata ma wule teŋɛ la. 

N ni wule tɛŋɛ bɔɔ, yannun n be fagala.» 

A ka a fɛlɛ, a ka ningi musu dɔndɔ jigan, 

a ko: «N bata kɛ hanige kɛ wule ye, 

bayi a be n kanuren, n na ko di a ye, a be n kanuren. 

Fenfen bele mɔ tɛma, fɔ ka n ka a mɔndɔ. 

N te a feti bɔɔ, n te a makiti, 

n te nafulu dii a ma,  

kɔnɔ ka n ka ninge kan dii a ma, 

ka wo ninge fagata,  

a si nɔ wo sube kan dɔmɔla le.» 

A ka kɛ ninge jigan, a ka min hanige, 

a ka a to wule ye, a bata fɔgɛ tɔ. 

Kɔnɔ, a tɛŋɛ anun wule tɛŋɛ, 

anu ma ma dɔndɔ la, a ka anu fatan. 

Anu tota wolo tɔ, kɛ ninge ka deŋɛnu sɔtɔ. 

A yiriwata koola.  

Wule nata sa, a fagata. 

A kɔntɔfilita kɔtɛ, ha wole!  

Kɛ ninge bata siya, 

anun a bata ma wule tɛŋɛ la,  

a si kɛ ma kama le? 

Kɛ wule dun, a la den bele yan,  

min si a kɛɛ jigan 

ɲɔmɔ si naa a kɛɛ jigan? 

A ka a mira, han a hakkile ka a kɔ. 

Ɲɔmɔ bɛnta kɛ kɛɛ jiganna? 

Min te diɲa Ala ye,  

min te diɲa a sigiɲɔgɛnu ye, 

wolo bɛnta a ni kɛ wule kɛɛ jigan, 

bayi andelen bata ma dɔndɔ la. 

Wo nun wule bɛ si kan. 

A ka a la den kayiren kina kele, a ko: 

«Bɔɔ ba, i ni tagaman, i ni taga 

han i ni mɔgɛ ɲini n ɲɛ, 

min te diɲa Ala la ko la, 

a te diɲa a nɛɛnɛ dɔndɛnu la ko la, 

 

a te diɲa a la kinanu ye. 

Ka i ka wo yen,  

i ni a bita, i ni a nati.» 

 

A la deŋɛ bɔɔta, a tagata, a yilɛta  

han a tagata bɛn donu ma,  

anu be galanbunden dugu koe la. 

Baabadɔndɔmanu, anu bata galanbun. 

Anu be sigiren wo kuma la. 



  7 

 

 

A bɛnta anu ma, jama be sigiren,  

anu be kɛ kuma le fɔla. 

 

Anu ka kɛ kuma fɛlɛ, anu ko :  

«Wo bata galanbun yan de la ko la.» 

Anu ka a fɛlɛ, anu ka koe makiiti. 

«Mɔ bata a fɛlɛ, naaniŋɛ be ka min na,  

seede bele a ma. 

Mɔ ni naaniŋɛ sa,  

ka mɔ ka a sa kan do kan ma, 

a ni to ɲɔ ma.» 

 

Anu ka wo fɔ anu ye, doe ko: 

«Wo ka a sa kan do kan, n be wo kɔma. 

N te nɔ bɔɔla wo bolo, wo ka a sa kiyoki, 

n bata sɔn, n be wo kɔma.» 

 

Doe ko: «Nde yan, fɔ n ni faga de! 

Kɔnɔ yan, naaniŋɛ te sa yan!» 

 

Anu ko: «Diɲa Ala la ko la, 

i ni diɲa, mɔ ni naaniŋɛ sa yan,  

i nɛɛnɛ dɔndɛnu la ko la.» 

 

A ko: «Fɔ n ni faga de!  

kɔnɔ naaniŋɛ te sa yan.» 

 

Anu ka koe bɛ kata,  

a ko: «Naaniŋɛ te sa yan!» 

 

Anu ka doe ɲininka, a ko:  

«Wo ka a sa kiyoki, 

n ko ɲɔgɔnna, n be wo kɔma, n bata sɔn.» 

Anu katata, fɔ anu ka ale maɲininka 

a ka naaniŋɛ sa, a dita a ye ka min na. 

 

Anu to ka wo ban, den kayireŋɛ ka a kele,  

a ko: «Baaba ko: aa i ni taga,  

baaba be diren i yenna.» 

 

A ko: «Ee, i baaba ka n lɔn ba?»  

A ko: «Iyon, a ka i lɔn. 

A be n kiiren ile len ma.  

Aa i ni taga, a be diren i yenna.» 

 

A ko: «Ee, awa.» 

Anu ka ɲɔgɔn jokki. 

Anu nata,  

han anu keta deŋɛ baaba ma. 

 

Deŋɛ ka min nabɔɔ ɲɔ,  

a ka a ɲatabɔɔ a baaba ye. 

 

A baaba ko: «Awa,  

nde len be i keleren.» 

 

A ko: «N na wule le be yan 

nun n bolo. 

N ka ninge dii a ma,  

wo ninge le bata siya, 

wule nata naa sa, a fagata. 

 

Kɔnɔ, n bata a fɛlɛ,  

mɔle te nɔ kɛ wule kɛɛ jiganna. 

N be i keleren wolo la,  

n ni wo ningi wɔɔrɛ jigan, 

n ni a don i bolo, ande len ka. 

N bata a don i bolo, a bata ma i tɛŋɛ la,  

i ni taga a fɛ.» 

 

A ko: «Ee, n tɛŋɛ le, i bata a dii n ma ba?» 

Deŋɛ baaba ko: «Iyon, i tɛŋɛ le, n bata a dii i ma.» 

A ko: «Awa.» 

A ɲagalinta wo ningenu la, 

a ka wo ningenu jigan, 

a be saagila a bata.  

Kɔnɔ bayi a bɔɔdula yanfata, 

a be saagila a bata, a be tagala,  

a keta Fula kayibandeŋɛ do tugun ma. 

Ningi dɔndɔ pɛtti le be wo tugun bolo. 

A tanbita a la ningi wɔɔrɛ fɛ, 

wo ningi dɔndɛ ka a la ningi wɔɔrɛ jokki. 

Fula muse ko a la kaye ma:  

«Ile to be saren yan. 

I la ninge bata wɔɔrɛ doe jokki, go!» 

A ko: «Sa tun, han anu ni a doni! 

Wo ningi dɔndɛ pɛtti le dun be i bolo!» 

 

Kayiba wulita, a ka anu jokki. 

A tagata, a keta a ma, a ko:  

«Ee, ile kaye! N na ningi dɔndɛ le ka,  

a bata i la ningi wɔɔrɛ jokki.» 

 

A ko wo ma kisanna,  

a ko: «Ah, n ka a mɔɛ 

wo be sigiren yan, 

wo be baluren wo tɔɲɛgɛ le la. 

Nde be naren n na ningenu minnu fɛ,  

i be diren dɔndɔ bɔɔla wolo la.» 

 

A ko: «N na ninge le kɛ la.» 

Fula kaye ko: «I tan ma kɛ la.» 

Anu ka kuma masabaa ɲɔ han. 
 

Kaye tagata, a ka ninge bita,  

a ka Fula kayiba botege. 

a ka a garin, a ka a tajigan,  

a ka a tabulan, a fagata. 

Kayiba la fagareŋɛ kɔtɛ,  

a la deŋɛnu bɔɔta kisanna. 

Anu ka kaye bita,  

anu ka a botege, han anu ka a faga. 

Anu ka ale tugun faga, a ka ningenu to ɲɔ. 

Ee, a tota kɔtɛ, saa bɛ nata. 

 

 
 

Anu ko: «Kɛ bɔɔta mina? Mina kaa le kɛ la?» 

Anu ma a lɔn.  

Kayiba do be ɲɔ, wo ko: 

«Wo be min mala,  

wo ni kɛ ningenu kɛnbaa jokki. 

A be bɔɔren ka min na, wo si a lɔn de. 

A be tagala ka min na nun, wo te ɲɔ kan lɔn. 

Kɔnɔ a bɔɔta ka min na,  

wo ningenu kɛnbaa jokki, wo si ɲɔ kan lɔn de. 

Ka wo keta ɲɔ, wo ka ɲininkare ma,  

wo si a la ko kɛɲa lɔn de.» 

Anu ka mɔgɛnu boloka,  

wonu tagata ningenu kɛnbaa la, 

han a ka ningenu jigan wɔɔrɛ min tɔ. 

Anu keta ɲɔ, anu ka ɲininkare ma: 

«Bɔ, kɛ wɔɔrɔ tige min tanbita,  

a bɔɔren yan de ba?» 

Anu ko: «Iyon.»  

 

Ah, fayida, anu ka dantɛgɛ sa kayiba ye. 

Anu ko: «A bata taga ningenu fɛ,  

a bata mɔ la kayiba taran. 

Ningi dɔndɔ be wo bolo,  

a basanta a la ningenu fɛ,  

a ka anu jokki. 

Kayiba ka wolo jokki,  

a ni wo ninge le don a bolo, a ma sɔn. 

A nun kayiba kɛlɛta kɛ-lɛ la. 

A ka kayiba faga. 

Kayiba la deŋɛnu tugun nata, 

anu ka mɔgɔ diɲabale botege,  

han anu ka a faga. 

A fagareŋɛ be saren ɲɔ. 

Ningenu tugun be ɲɔ,  

kɔnɔ a bata ma mɔ bolo kɔntɔfile la. 

Mɔ ma a bɔɔdula lɔn, mɔ ma a tagadula lɔn.» 

 

Ah, kayiba tugun ka a la deŋɛ kele,  

a ka min kii, 



  17 

min tagata a ɲinidula nun, a ka wolo kele. 

A ko: «Na yan.»  

A ko: «Taga, i ka kɛ taran ka min na, 

i ni taga a fɔ a la mɔgɛnu ye, i ko:  

a bata faga, anu ni na.» 

 

Wo tugun tagata,  

a tagata a fɔ a la mɔgɛnu ye, a ko: 

«N nata, n ka min taran wo be kumala yan, 

a ma sɔn wo bolo,  

baaba ko min ma : aa a ni taga, 

kɔnɔ, haa, a bata taga kɛlɛ ma ɲɔ.» 

 

 

Anu tanbita min bɛ tɔ, a ka a bɛ ɲamakaran anu ye. 

A ko : «A bata taga kɛlɛ ma ɲɔ.  

A bata digii mɔgɛnu la kayiba ma. 

Anu la deŋɛnu bɔɔta, anu bata a botege,  

anu bata a faga. 

Baaba ko: n ni na a fɔ wo ye.» 

 

 
 

Wonu tugun bɔɔta, anu nata, anu keta kayiba ma. 

Anu sigita, anu ka kuma fɔ.  

Anu ko: «Mɔ si kɛ bita kama le?» 

A ko a la deŋɛ ma:  

«Ee! Kɔtɛ, ningenu be ka min nun, 

i ni taga, ninge min kolo anu bɛ ko,  

i ni wo jigan, 

i ni wo don a la mɔgɛnu bolo, 

anu ni wo ma a la sarika maafe la. 

Ningi tɔɛnu, i ni anu jigan,  

i ni anu nati. 

Kunun nun, wule le la kɛɛ mu  

kɛ ningenu la. 

Wule to fagata,  

n ka anu don ale bolo, 

bi, a bata ma ale la kɛɛ la. 

Nde te wule kɛɛ jigan, 

kɔnɔ n si ale kan kɛɛ jigan de. 

Bayi, a bata bɔɔ wule la tɛnya tɔ, 

a bata ma mɔgɛnu tɛŋɛ la. 

N si a la kɛɛ jigan de, i ni ningi tɔɛnu nati. 

Ala ma n na ningenu bɔɔ n bolo.» 

 

֎ 

 

Awa, wolo be a maren, ka wule tota i bolo, 

i diyata a ye, a ka ile len lɔn, a ma dodo lɔn, fɔ ile, 

ile len diyala a ye, a be ile len makanuren, 

hali i be donna ɲagama butɔ, i be tagala kan do kan, 

fɔ i ni a lasagi, ka wo ma, a be ile len kɔma. 

Wo wule, anun i la den mɛsɛŋɛnu,  

wondelen di ɲɔgɔn ye. 

Ka wonu tota, i kɛɛ i la deŋɛnu le tan mu. 

Kɔnɔ, ka i fagata, wule tɛn yo bele i la kɛɛ tɔ, 

ale tɛŋɛ, fɔ kɔrɔ mɔndɛ. 

Ka ile ka a hanige, i kende,  

i ka wule tɛŋɛ min bɔɔ nun kɛɛ la, 

wo bata ma ale tugun tɛŋɛ la, 

wule la kɛɛ, ka a fagata, a jiganná bele, 

fɔ min te diɲa.  

I tini a fɔ : «Diɲa Ala ye» — a ko: «N te diɲa.» 

«Diɲa i baaba nun i nɛɛnɛ la ko la» — «N te diɲa.» 

«Diɲa i nɛɛnɛ dɔndɛ la ko la.» — «N te diɲa.» 

Ile nun wule bɛ si kan. 

Ile len bɛnta, i ni wule kɛɛ jigan. 

Ka ile tugun tagata faga kɔtɛ, i la kɛɛ, 

i nɛɛnɛdɔndɛ si a jigan de. 

Ka wo ma, mɔgɔ donu, bayi i bata to wulenu ɲaama, 

i bata to mɔgɛnu ɲaama. 

 

Wolo be a maren, wule la tarigu anun kayiba tɛma,  

a be danden yan de. 

Diɲabaliya, a la kɛɛ yo bele, fɔ wule. 

Mɔgɔ yo te wule kɛɛ jigan, fɔ diɲabale. 

A be danden ɲɔ le. 


